
Tróndur Arge

Føroyska fitness um­
hvørvið hevur aftur 
gjørt um seg í altjóða 

kapping. Hesa ferð komu 
fýra av okkara íðkandi aftur 
við trimum heiðursmerkjum 
og einum fimta plássi í kapp­
ing hjá United Kingdom 
Drug Free Bodybuilding Ass­
ociation.

Í kapping við íðkarar úr 
Onglandi, Wales, Skotlandi, 
Írlandi, Danmark, Italia og 
Sveis stóðu føroyingarnir 
seg avbera væl.

Elisabet Vang vann í 
Woman Bikini, meðan Jórun 
L. Mørkøre og Brestir Mikk­
elsen vunnu silvur í Pro 
Bodybuilder.

”Sprey tan” og venjing
Kappingin eitur UKDFBA 
og er í Coventry. Tað er 
stórsta og seinasta kapping­
in í Onglandi, áðrenn farið 
verður til WNBF heims­
meistarakappingina í Los 
Angeles í USA.

Fari var úr Føroyum 
fríggjamorgun og tey vóru 
í Coventry á Village hotel 
sama kvøldið. Leygardagurin 

fór við at venjing, spray tan, 
polygarph test og at hvíla seg 
til sunnudagin, tá kappingin 
skuldi verða, greiðir Jákup 
Jacobsen frá.

Talan var um sterka mót­
støðu, ið tí fleiri av bólk­
unum vóru eitt nú enskir 
meistarar við.

Elisabet vann á 
bretska meistaranum
Elisabet Vang gjørdi veruliga 
um seg í Woman Bikin. Hon 
bleiv nummar tvey í Fitness 
Føroyar kappingini, men 
hesa ferð eydnaðist tað at 
vinna gull í stóru kappingini 
í Onglandi. Hon var tann 
fyrsti av føroyingunum at 
fara á pallin.

Í harðari kapping við 
bretska meistaran vann 
Elisabet Vang gull, meðan 
bretski meistari mátti taka 
til takkar við silvurheiðurs­
merkinum.

Brestir vann silvur
Í bólkinum Mens Physique 
luttóku bæði Brestir Mikk­
elsen og Mads Hentze. Her 
vann Brestir Mikkelsen silv­
ur, meðan Mads Hentze fekk 
eitt fjórða pláss.

Tað var sera tætt millum 
fimm teir fremstu. Brestir 
Mikkelsen vann eitt flott 
silvurheiðursmerki, men 
dómararnir hildu, at Mads 
Hentze var í størra lagi til 
Mens Physique, og skuldi 
heldur vant til Bodybuilder, 
greiðir Jákup Jacobsen frá.

Jórun júst ov stutt
Helst kendasta navnið í 
Fitness høpi av føroyingu­
num var Jórun Larsen Mørk­
øre úr Klaksvík. Hon hevur 
vunnið nógvar kappingar 
bæði her heima og í altjóða 
kappingum. Hon bleiv júst 
ov stutt til fyrsta plássið – 
næstan bókstaviliga.

- Tað var tætt millum 
nummar eitt og tvey, men tað 
endaði við at Jórun endaði 
á øðrum plássi. Hon var í 
kapping móti eini damu, sum 
var væl hægri og tað ger mun 
í slíkum kappingum, tá tú ert 
á pallinum saman. Hinvegin, 
so skalt tú minnast til, at 
hetta er Pro Bodybuilding, 
so eitt silvur heiðursmerki er 
flott, sigur Jákup Jacobsen, 
sum er venjari hjá Jóruni L. 
Mørkøre.

Stórur áhugi
Tað er ikki óvanligt, at 
stórur ansur verður vístur 
føroyskum ítróttarfólki og 
føroyskum landsliðum, tí 
fólk ikki kennast við oyggjar 
okkara.  

Øll tey føroysku ítróttar­
fólkini fingu sera nógva 
uppmerksomheit í Englandi. 
Fólk vildu vit meiri um Før­
oyar og heilsa uppá tey. Alt í 
alt ein spennandi og avbjóð­
andi vikuskiftið, sigur Jákup 
Jacobsen.

Samanlagt vóru 144 lut­
takarar til kappingina. Allir 
luttakararnir verða kannaðir 
fyri doping.

trondur@sosialurin.fo

FITNESS

Eitt gull og tvey silvurheiðursmerki varð úrtøkan, 
tá fýra føroyingar luttóku í stórari fitness kapping í 
Coventry í Onglandi. Elisabet Vang vann gull, meðan 
Jórun L. Mørkøre og Brestir Mikkelsen vunnu silvur

VANN Á BRETSKA 
MEISTARANUM

ELISABETH VANG


